
Ailədaxili zorakılıq qadınları cinayətə sürükləyir

MƏHBUS QADIN SAHİLƏ HƏMİDOVA: “BOŞANIB TƏKRAR ANAMIN EVİNƏ GETDİYİM ZAMAN ƏTRAFDAKILARIN QINAQ OBYEKTİNƏ ÇEVRİLƏCƏYİMDƏN, HAMININ MƏNƏ ƏXLAQSIZ QADIN KİMİ BAXACAĞINDAN EHTİYAT ETDİM” 

 

  

Azərbaycanda yeganə qadın həbsxanası Ədliyyə Nazirliyinin Penitensiar Xidmətinin tabeliyində olan 4 saylı cəzaçəkmə müəssisəsidir. Qarışıq rejimli bu müəssisədə həm ümumi, həm də ciddi rejim mövcuddur. Cinayətin təsnifatına görə ümumilikdə, az ağır, ağır və xüsusilə ağır cinayət törətmiş 339 (bu rəqəm artıb-azala bilər) qadın burada cəza çəkir. Onlar qəsdən adamöldürmədə, dələduzluqda, insan alverində, narkotik maddələrin qəbulunda, saxlanmasında və satışında təqsirli bilinirlər. Bu yazıda həmin qadınlardan ikisi barədə məlumat verəcəyəm. Hər iki qadın Azərbaycan Respublikası Cinayət Məcəlləsinin 120.2.9-cu maddəsi ilə, yəni qəsdən adamöldürmə cinayətində təqsirli bilinərək 12 il müddətinə azadlıqdan məhrum ediliblər. Bəzi cinayətkarlardan onları fərqləndirən başlıca səbəb, hər iki qadının bu cinayəti zorakılığa məruz qaldıqları üçün, çıxılmaz vəziyyətdə olduqlarından, istəmədən törətmələridir. 

Sahilə Həmidova (ad və soyad şərtidir) 1972-ci ildə Bakı şəhərinin Xətai rayonunda anadan olub. Atası azərbaycanlı, anası ukraynalı olan Sahilə orta təhsilini başa vurduqdan sonra valideynlərinin məsləhəti ilə 16 yaşında ailə həyatı qurub. Lakin onun bu evliliyinin ömrü heç də uzun olmayıb. Cəmi 6 ildən sonra boşanmaq məcburiyyətində qalıb. Gənc ailənin dağılmasına başlıca səbəb isə qayınana tərəfindən gəlinin qəbul edilməməsi, lazımsız dedi-qodular, söz-söhbətlər olub. Belə ki, evliliyinin ilk illərində Sahilə həyat yoldaşı ilə çox mehriban dolanıb. Onların bir qız övladları dünyaya gəlib. Birlikdə işləyərək özləri üçün mənzil də alıblar. Lakin sonradan həmin mənzili sataraq, qayınanasıgilin yanında yaşamalı olublar. İllər ötdükcə qayınanası Sahiləni necə deyərlər, “gözümçıxdıya” salmağa başlayıb. Həyat yoldaşı ilə tək qalanda mehriban dolanan Sahilə, qayınanası ilə bir yerdə qalanda ərindən özünə qarşı xoş söz eşitməyib. Oğlunu təsir altına salıb idarə edən ana müxtəlif yollarla gəlininə təzyiqlər etməyə başlayıb. Ailədaxili münasibətlər o həddə çatıb ki, hətta qayınana öz oğluna halal-hümbət arvadı ilə bir yastığa baş qoymasına belə qısqanclıqla yanaşıb. Vəziyyətin getdikcə daha da dözülməz olduğunu görən ər Sahiləyə boşanmağı təklif edir. O da bununla razılaşır və ata evinə pənah gətirməli olur.

Bir müddət heç bir əmək fəaliyyəti ilə məşğul olmayan qadın sonradan işləmək, dolanışığını təmin eləmək üçün işədüzəltmə agentliklərinə müraciət edir. Günlərin birində işədüzəltmə agentliyində özündən 18 yaş böyük olan Bəxtiyar adlı bir nəfərlə tanış olur. Bəxtiyarla söbət zamanı öyrənir ki, o da özü kimi həyat yoldaşından boşanıb. Bu tanışlıq 2004-cü ildə onların ailə qurması ilə nəticələnir. Kirayədə yaşadıqları üçün hər ikisi işləyərək ailələrinin ruzisini qazanırlar. Təxminən 4 il bu cür həyat sürən cütlük kirayə haqqı çox olduğundan yeni mənzilə köçməli olur. Bununla da Sahilənin həyatında yenidən ağrılı-acılı günlər başlayır. İşləyib qazandığını həyat yoldaşına verən Sahilə hər dəfə evə gələndə əri tərəfindən lazımsız sorğu-suala tutulur, müxtəlif bəhanələrlə döyülür, fiziki işgəncələrə məruz qalır. İlk əvvəllər bunu həyat yoldaşının qısqanclığı kimi qəbul edən qadın sonralar baş verənlərin heç də düşündüyü kimi olmadığını bilir. Digər qonşular hər dəfə Sahilənin əri tərəfindən vəhşicəsinə döyüldüyünü görüb ona boşanmasını məsləhət görsələr də o, bu məsləhətlərin heç birinə qulaq asmır. Sahilə boşanaraq təkrar anasının evinə getdiyi zaman ətrafdakıların qınaq obyektinə çevriləcəyindən, hamının ona əxlaqsız qadın kimi baxacağından, hətta həyatdan köçmüş valideynlərinin evində yaşayan bacısının onu qəbul eləməyəcəyindən ehtiyat edir. Belə vəziyyət 2008-ci ilin may ayının 30-da özünün kluminasiya nöqtəsinə çatır. Həmin gün fəhləlik edərək bir az pul qazanan Bəxtiyar özü üçün bir neçə şüşə spirtli içki və ərzaq alaraq evə gəlir. Süfrə açılır və ər-arvad birlikdə şam edirlər. Özü ilə bərabər Sahiləni də içki içməyə məcbur edən Bəxtiyar axşam yeməyi qurtarar-qurtarmaz adəti üzrə onu səbəbsiz yerə döyməyə başlayır. Müxtəlif alçaldıcı hərəkətlərə, təhqiramiz ifadələrə yol verən Bəxtiyar Sahilənin dünyasını dəyişmiş valideynlərini söyməkdən belə çəkinmir. Bütün bunlar spirtli içkinin təsirindən onsuz da hərəkətlərinə nəzarət edə bilməyən Sahiləni bərk qəzəbləndirir. Ərinin zərbələrindən qurtulmaq üçün masa üzərindəki mətbəx bıçağı ilə onu vurur. Yalnız bundan sonra Bəxtiyar Sahilədən əl çəkir. Şokda olan Sahilə baş verənlərdən heç nə anlamayaraq, qonşuya üz tutur. O, Bəxtiyarın bədənindən qan axdığını deyərək, xahiş edir ki, təcili tibbi yardıma zəng vursunlar. Qonşular nə baş verdiyini soruşduqda isə hələ də şokdan ayılmayan Sahilə ərinin nə səbəbdən üzü üstə uzanaraq qan itirdiyini onlara izah edə bilmir. Yalnız təcili tibbi yardımın hadisə yerinə gəlməsindən sonra aydın olur ki, Sahilə həyat yoldaşını bıçaqlayaraq qətlə yetirib.

1948-ci ildə Dəvəçi rayonunda anadan olan Güldəstə Şəkərova (ad və soyad şərtidir) da qəsdən adamöldürmədə təqsirli bilinir. O, 1975-ci ildə el adətincə öz həmyerlisi Zahir ilə ailə həyatı qurur. Bu izdivacdan onların iki qızı dünyaya gəlir. Xasiyyətcə çətin adam olan Zahirin evliliklərinin altıncı ilindən sonra həyat yoldaşına münasibəti dəyişir. O, mütəmadi olaraq kiçik qız uşaqlarının gözü qarşısında Güldəstəni səbəbsiz yerə döyüb-söyməyə başlayır. Onun bu hərəkətlərinə dözən Güldəstə ailəsini dağıtmamaq, ərini el içində xar eləməmək üçün ailədə baş verənləri heç kimə, hətta doğma valideynlərinə, qardaş-bacısına belə demir. Ancaq bu “sirr” çox keçmir ki, ailənin yaxın qohumlarının qulağına çatır. Baş verənlərdən böyük sarsıntı keçirən Güldəstə nəhayət ki, ərindən boşanmaq qərarına gəlir. Bu məqsədlə rayon məhkəməsinə müraciət edir. Lakin istər məhkəmə, istərsə də yaxın qohumlar Güldəstəni qınaq obyektinə çevirərək, ona ailəsini dağıtmamağı, dözməyi, uşaqlarını atasız qoymamağı məsləhət görürlər. Qadın boşanmaq fikrindən daşınaraq, təkrar həyat yoldaşı ilə birgə yaşamalı olur.

Bu hadisə Zahirə dərs olmaq əvəzinə, əksinə ona hər dəfə Güldəstəni aşağılamaq üçün “fürsət” verir. Qadının əlacsızlığından sui-istifadə edən, qohumlarının ona həyan durmadığını görən Zahir yenidən Güldəstəni əzablı günlər yaşamağa məcbur edir. Yeri gəldi-gəlmədi onu danlayır, səbəbsiz yerə fiziki zorakılığa məruz qoyur, uşaqlarının gözü qarşısında qadını alçaldaraq, təhqir edir. Beləcə Güldəstə düz 23 ilə yaxın həyat yoldaşının təzyiqləri altında yaşamalı olur. Həmin illərdə bir dəfə Zahir həyətyanı sahəsində narkotik bitki növü sayılan çətənə kolu əkdiyi üçün yerli polis tərəfindən saxlanılır. Həyat yoldaşının ona çəkdirdiklərinə rəğmən, Güldəstə həyətyanı sahəsində əkdiyi meyvə-tərəvəzi bazara çıxarıb satır, bir qədər də qohum-əqrəbadan pul toplayaraq Zahiri həbsdən qurtarır. Ailə başçısının, uşaqlarının atasının tutulmasının qarşısını alır. Lakin onun bu fədakarlığı, həyat yoldaşını həbsdən qurtarmaq üçün özünü oda-közə vurması qədirbilməz ər tərəfindən zərrə qədər də olsun qiymətləndirilmir. Azadlığa çıxan ər adəti üzrə hər gün Güldəstəni döyüb-söyməkdə davam edir. Belə ağır həyat tərzi yaşayan qadın iki qızını böyüdüb boya-başa çatdırdıqdan, onları ərə verdikdən sonra da həyat yoldaşından özünə qarşı xoş münbasibət görmür. Saçının ağaran çağında, nənə vaxtında səbəbsiz yerə işgəncələrə məruz qalır. Təkrar həyat yoldaşından boşanmaq istəsə də, Güldəstənin qardaşları, yaxın qohumları onu bu fikrindən daşındırır.

30 avqust, 2008-ci ildə onunla həyat yoldaşı arasında sonuncu dəfə insident yaşanır. İçkinin təsirindən keflənmiş Zahir evə çatar-çatmaz, elə girişdəcə arvadını söyüşlə çağırmağa başlayır. Güldəstə buna göz yumaraq onun yanına gəlir, qolundan tutaraq içəri keçirir. O, isə qadının bəslədiyi bu cür xoş münasibətin müqabilində onu itələyir və üstünə hücum çəkərək vəhşi kimi döyməyə başlayır. Beləliklə Zahir taqətdən düşənə kimi Güldəstəni əzişdirir. Ərinin yumruq zərbələrindən birtəhər qurtulan qadın həyətə qaçır. Stressə düşən Güldəstə tövlədən iri çəkici götürüb təkrar evə qayıdır və həmin çəkiclə yatmış Zahirin baş nahiyəsinə bir neçə zərbə endirir. Daha sonra çaşqınlıq içində qardaşının evinə gedərək baş verənləri onlara danışır. Qohum-əqrəba Güldəstəgilin evinə gələndə otaqdakı mənzərə hər kəsi dəhşətə gətirir. Zahir başı parçalanmış şəkildə, qan içində hərəkətsiz qalıbmış. Hadisədən sonra Güldəstə qardaşının müşayiəti ilə könüllü olaraq hüquq-mühafizə orqanlarına təslim olur.

Göründüyü kimi hər iki qadının həbsxanaya düşməsinə səbəb onların bilərəkdən cinayət törətməsi deyil. Sadəcə ailədaxili münasibətlərin gərginliyi hər iki ailə başçısını cinayətə sürükləyib. Halbuki zamanında yaxın qohumlar, ağsaqqal və ağbirçəklər tərəfindən bu münasibətlərə müdaxilə olunsaydı, yaxud da qadınlar mentalitetdən irəli gələn adət-ənənələri bir kənara atıb boşanmaq üçün məhkəməyə müraciət etsəydi bəlkə də həyat başqa istiqamətdə davam edə bilərdi.

